
ឯកសារទស្សនៈទាន
សិក្ខាសាលាជាតិស្តីពីយុទ្ធសាស្រ្តរេដបូកជាតិ

១.សាវតា
យុទ្ធសាស្រ្តរេដបូកជាតិ គឺជាឯកសារដ៏សំខាន់មួយដែលផ្តល់នូវទិសដៅយុទ្ធសាស្រ្ត និងគោលការណ៍ណែនាំសម្រាប់អនុវត្តសកម្មភាពរេដបូក។ យុទ្ធសាស្រ្តរេដបូកជាតិ នឹងកំណត់នូវបុព្វហេតុនៃការបាត់បង់ព្រៃឈើ និងការរេចរិលព្រៃឈើ និងរៀបចំយុទ្ធសាស្រ្តដ៏សមស្រប និងមានវិធានចាំបាច់មួយចំនួន ដើម្បីកាត់បន្ថយនូវបុព្វហេតុនៃការបាត់បង់ព្រៃឈើ និងការរេចរិលព្រៃឈើ ដើម្បីចូលរួមគាំទ្រដល់រាជរដ្ឋាភិបាលកម្ពុជាក្នុងការគ្រប់គ្រងព្រៃឈើប្រកបដោយនិរន្តភាព និងចូលរួមចំណែកជាមួយសហគមន៍អន្តរជាតិដោះស្រាយបញ្ហាប្រែប្រួលអាកាសធាតុ តាមរយៈការបង្កើនបរិមាណសន្និធិកាបូនព្រៃឈើ។  
យោងតាមការសម្រេចរបស់សន្និសិទបណ្តាភាគី (COP) ក្រោមអនុសញ្ញាក្របខណ្ឌសហប្រជាជាតិស្តីពីការប្រែប្រួលអាកា​​សធាតុ (UNFCCC)​ ជាពិសេសកិច្ចព្រមព្រៀង និងក្របខណ្ឌការងាររេដបូកដូចជា កិច្ចព្រមព្រៀងកាន់គុណ​ (Cancun) ឆ្នាំ២០១០ និងក្របខណ្ឌវ៉ស័រ​ (Warsaw) ឆ្នាំ២០១៣ បានកំណត់ថា យុទ្ធសាស្រ្តរេដបូកជាតិ គឺជាតម្រូវការដំបូងបង្អស់សម្រាប់ប្រទេសដែ​លត្រូវអនុវត្តរេដបូក ដើម្បីអាចទទួលបាន ការទូទាត់ហិរញ្ញប្បទានផ្អែកលើលទ្ធផល ដោយអនុលោមតាមគោលនយោបាយ និងវិធានរេដបូក។ តម្រូវការបីសំខាន់ផ្សេងទៀត សម្រាប់ការទូទាត់ហិរញ្ញប្បទានផ្អែកលើលទ្ធផលរួមមាន ឯកសារជាតិស្តីពីប្រព័ន្ធត្រួតពិនិត្យព្រៃឈើជាតិ កម្រិតយោងព្រៃឈើ និងប្រព័ន្ធព័ត៌មានធានាសុវត្ថិភាពរេដបូក។ 
គោលដៅចុងក្រោយរបស់រាជរដ្ឋាភិបាលកម្ពុជា គឺតម្រូវឲ្យមានយុទ្ធសាស្រ្តរេដបូកមួយ​ ដែលមានការទទួ​ល​ខុសត្រូវពីក្រសួងកសិកម្ម រុក្ខាប្រមាញ់ និងនេសាទ និងក្រសួងបរិស្ថាន មុនពេលសន្និសិទបណ្តាភាគីលើកទី២២ ក្នុងខែធ្នូ ឆ្នាំ២០១៦។ ដោយហេតុថា យុទ្ធសាស្រ្តរេដបូកជាតិ នឹងចូលរួមចំណែកយ៉ាងសំខាន់ក្នុងការគាំទ្រដល់    រាជរដ្ឋាភិបាលកម្ពុជាសម្រេចគោលដៅគ្រប់គ្រងព្រៃឈើប្រកបដោយនិរន្តភាព ដូច្នេះការចូលរួមអនុវត្តយុទ្ធសាស្រ្តប្រកបដោយការទទួលខុសត្រូវ ទាំងក្នុងវិស័យព្រៃឈើ និងវិស័យដែលមានការពាក់ព័ន្ធនឹងព្រៃឈើ គឺមានភាព ចាំបាច់ណាស់។ ដូចនេះវាជាកិច្ចការមួយដ៏មានសារៈសំខាន់ ដែលអ្នកពាក់ព័ន្ធទាំងនៅថ្នាក់ជាតិ និងថ្នាក់ក្រោមជាតិ មានឱកាសគ្រប់គ្រាន់ ដើម្បីពិភាក្សាយោបល់លើសេចក្តីព្រាងយុទ្ធសាស្រ្តរេដបូកជាតិ។ ឆ្លងកាត់ការពិភាក្សាជាច្រើនដំណាក់កាលជាមួយមន្ត្រីជំនាញ  ក្រុមបច្ចេកទេសរេដបូក   សហគមន៍មូលដ្ឋាន និងអ្នកពាក់ព័ន្ធនានា សេចក្តីព្រាងយុទ្ធសាស្រ្តរេដបូកចុងក្រោយមួយត្រូវបានបង្កើតឡើង ដើម្បីដាក់ជូនថ្នាក់ដឹកនាំថា្នក់ជាតិ ពិនិត្យ សម្រេច ដើម្បីឈានដល់ការអនុម័តដោយរាជរដ្ឋាភិបាល មុននឹងផ្ញើជូនទៅ​ UNFCCC ។


២. វឌ្ឍនភាពនៃដំណើរការរៀបចំយុទ្ធសាស្រ្តរេដបូកជាតិដែលបានអនុវត្តកន្លងមក
សេចក្តីព្រាងទី១យុទ្ធសាស្រ្តរេដបូកជាតិ ត្រូវបានកសាងឡើងនៅថ្ងៃទី០១ ខែមករា ឆ្នាំ២០១៥ ដោយក្រុម ទីប្រឹក្សាជាតិ ទៅតាមមាតិកាដែលបានសុំការគាំទ្រនៅក្នុងកិច្ចប្រជុំលើកទី៦ ក្រុមការងាររេដបូកជាតិកម្ពុជា។  

សេចក្តីព្រាងទី២យុទ្ធសាស្រ្តរេដបូកជាតិ ត្រូវបានកសាងឡើងនៅខែមេសា បន្ទាប់ពីបានប្រមូល និងដាក់បញ្ចូលមតិយោបល់កែសម្រួលរបស់អ្នកពាក់ព័ន្ធសំខាន់ៗ ដូចជាមន្រ្តីជំនាញក្រសួងកសិកម្ម រុក្ខាប្រមាញ់ និងនេសាទ/រដ្ឋបាលព្រៃឈើ រដ្ឋបាលជលផល និងក្រសួងបរិស្ថាន/អគ្គនាយកដ្ឋានរដ្ឋបាលការពារអភិរក្សធម្មជាតិ លេខាធិការដ្ឋានក្រុមប្រឹក្សាជាតិអភិវឌ្ឍន៍ដោយចីរភាព។​ 

សេចក្តីព្រាងទី៣យុទ្ធសាស្រ្តរេដបូកជាតិ បានធ្វើឡើងក្នុងខែមិថុនា បន្ទាប់ពីបានដាក់បញ្ចូលយោបល់ដែលបានពីកិច្ចប្រជុំពិភាក្សាយោបល់បច្ចេកទេសកម្រិតជាតិលើកទី១។ 

សេចក្តីព្រាងទី៤យុទ្ធសាស្រ្តរេដបូកជាតិ បានធ្វើឡើងដើមខែកក្កដា បន្ទាប់ពីបានកែសម្រួលតាមទម្រង់ការនៃការណែនាំស្តីពីការសរសេរផែនការយុទ្ធសាស្រ្តរបស់ទីស្តីការគណៈរដ្ឋមន្រ្តី។  សេចក្តីព្រាងទី៤យុទ្ធសាស្រ្តរេដបូក ជាតិនេះ បានដាក់ឲ្យពិភាក្សានៅក្នុង កិច្ចប្រជុំពិភាក្សាយោបល់បច្ចេកទេសកម្រិតជាតិលើកទី២ នៅក្នុងខែកក្កដា កិច្ចប្រជុំពិគ្រោះយោបល់នៅថ្នាក់ក្រោមជាតិចំនួន៤លើកនៅក្នុងខែកញ្ញា និងកិច្ចប្រជុំពិគ្រោះយោបល់ផ្ទៃក្នុងក្រសួងបរិស្ថាន និងកិច្ចប្រជុំពិគ្រោះយោបល់ផ្ទៃក្នុងរដ្ឋបាលជលផលនៅក្នុងខែតុលា ឆ្នាំ២០១៥។

សេចក្តីព្រាងទី៥យុទ្ធសាស្រ្តរេដបូកជាតិ​ បានធ្វើឡើងក្នុងខែវិច្ឆិកា និងដាក់ឲ្យពិភាក្សានៅក្នុងកិច្ចប្រជុំពិគ្រោះយោបល់ផ្ទៃក្នុងរដ្ឋបាលព្រៃឈើនៅថ្ងៃទី២០ ខែវិច្ឆិកា ឆ្នាំ២០១៥។ 

សេចក្តីព្រាងទី៦យុទ្ធសាស្រ្តរេដបូកជាតិ បានកសាងឡើងបន្ទាប់ពីបានកែសម្រួលលើសេចក្តីព្រាងទី៥ យុទ្ធសាស្រ្តរេដបូកជាតិ ដែលទទួលបានពីកិច្ចប្រជុំពិគ្រោះយោបល់ផ្ទៃក្នុងរដ្ឋបាលព្រៃឈើ។

សេចក្តីព្រាងចុងក្រោយយុទ្ធសាស្រ្តរេដបូកជាតិ បានសំយោគមតិយោបល់របស់ក្រុមអ្នកពាក់ព័ន្ធដែលបានចូលរួមពិគ្រោះយោបល់យ៉ាងសកម្មពីក្រុមបច្ចេកទេសមកពីរដ្ឋបាលព្រៃឈើ រដ្ឋបាលជលផល និងក្រសួងបរិស្ថាន​ នៅថ្ងៃទី ២​ - ៣ ខែមិថុនា ឆ្នាំ ២០១៦។  
(ជូនភ្ជាប់ឧប​សម្ព័ន្ធ​១៖  តារាងសង្ខេបព័ត៌មានស្តីពីការពិគ្រោះយោបល់យុទ្ធសាស្រ្តរេដបូកជាតិ )។

៣. សិក្ខាសាលាជាតិស្តីពីយុទ្ធសាស្រ្តរេដបូកជាតិ
៣.១- គោលបំណង
សិក្ខាសាលាជាតិនេះមានគោលបំណងបង្ហាញជូនខ្លឹមសារយុទ្ធសាស្រ្តរេដបូកជាតិ និងផ្តល់យោបល់ចុងក្រោយ មុនពេលយុទ្ធសាស្រ្តរេដបូកជាតិត្រូវបានសម្រេច ដើម្បីធានាបាននូវការអនុវត្តឲ្យមានប្រសិទ្ធភាព។
៣.២- លទ្ធផលរំពឹងទុក
លទ្ធផលសំខាន់ៗដែលនឹងទទួលបានពីសិក្ខាសាលាជាតិនេះរួមមាន៖

· សេចក្តីព្រាងចុងក្រោយយុទ្ធសាស្រ្តរេដបូកជាតិ ត្រូវបានពិនិត្យ និងសម្រេច
· ទទួលបានអនុសាសន៍សំខាន់ៗពីថ្នាក់ដឹកនាំ និងអ្នកពាក់ព័ន្ធ ដើម្បីជាធាតុចូលក្នុងការរៀបចំ ផែនការសកម្មភាពសម្រាប់អនុវត្តយុទ្ធសាស្រ្តរេដបូកជាតិ។
៣.៣- ទីកន្លែង ពេលវេលា​ និងវិធីសាស្រ្ត
សិក្ខាសាលាជាតិស្តីពីយុទ្ធសាស្រ្តរេដបូកជាតិ គ្រោងនឹងរៀបចំនៅថ្ងៃទី៣០ ខែសីហា​ ឆ្នាំ​២០១៦ នៅសណ្ឋាគារសូហ្វីតែលភ្នំពេញភូគីត្រា រាជធានីភ្នំពេញ។ ដើម្បីសម្រេចបានតាមគោលបំណង និងលទ្ធផលរំពឹងទុក សិក្ខាសាលាជាតិ នឹងប្រើប្រាស់វិធីសាស្រ្តដូចខាងក្រោម៖ 
· ការធ្វើសេចក្តីរាយការណ៍ស្តីពីសាវតា និងដំណើរការកសាងយុទ្ធសាស្រ្តរេដបូកនៅកម្ពុជា
· ការបង្ហាញពីដំណើរការកសាង និងសេចក្តីព្រាងចុងក្រោយយុទ្ធសាស្រ្តរេដបូកជាតិ
· ការបង្ហាញដំណើរការកសាងប្រព័ន្ធធានាសុវត្ថិភាពរេដបូក និងប្រព័ន្ធព័ត៌មានធានាសុវត្ថិភាព ប្រព័ន្ធតាមដានត្រួតពិនិត្យព្រៃឈើជាតិ កម្រិតយោងព្រៃឈើ និងសារពើភ័ណ្ឌឧស្ម័នផ្ទះកញ្ចក់
· ការពិភាក្សា និងផ្តល់អនុសាសន៍លើយុទ្ធសាស្រ្តរេដបូកជាតិ
· មតិចាប់អារម្មណ៍របស់តំណាងសហគមន៍មូលដ្ឋាន ជនជាតិដើមភាគតិច NGOs និងដៃគូអភិវឌ្ឍន៍ 
· សេចក្តីថ្លែងការណ៍របស់តំណាងក្រសួងកសិកម្ម រុក្ខាប្រមាញ់ និងនេសាទ និងក្រសួងបរិស្ថាន ដើម្បីផ្តល់ការគំាទ្រ ឬ ផ្តល់អនុសាសន៍។
(ជូនភ្ជាប់ឧប​សម្ព័ន្ធ​២៖ របៀបវារៈ)។
៣.៤- សិក្ខាកាម
សិក្ខាកាមដែលនឹងអញ្ជើញឲ្យចូលរួមក្នុងសិក្ខាសាលាជាតិ​ស្តីពីយុទ្ធសាស្រ្តរេដបូកជាតិរួមមាន៖
· ថ្នាក់ដឹកនាំ ក្រសួងកសិកម្ម រុក្ខាប្រមាញ់ និងនេសាទ និងក្រសួងបរិស្ថាន
· ថ្នាក់ដឹកនាំ រដ្ឋបាលព្រៃឈើ អគ្គលេខាធិការដ្ឋានក្រុមប្រឹក្សាជាតិអភិវឌ្ឍន៍ដោយចីរភាព អគ្គនាយកដ្ឋានរដ្ឋបាលការពារអភិរក្សធម្មជាតិ និងរដ្ឋបាលជលផល 
· ថ្នាក់ដឹកនាំរបស់សមាជិកក្រុមការងាររេដបូកកម្ពុជា និងក្រុមការងាររេដបូកកម្ពុជា
· ដៃគូអភិវឌ្ឍន៍ និងអង្គការមិនមែនរដ្ឋាភិបាលអន្តរជាតិ ដែលកំពុងគាំទ្រកម្មវិធីរេដបូកនៅកម្ពុជា
· ក្រុមបច្ចេកទេសរេដបូកទាំង៤ក្រុម ក្រុមប្រឹក្សាយោបល់រេដបូក និងក្រុមយេនឌ័ររេដបូក 
· នាយអធិការដ្ឋានរដ្ឋបាលព្រៃឈើ នាយអធិការដ្ឋានរដ្ឋបាលជលផល 
· នាយខណ្ឌរដ្ឋបាលព្រៃឈើ នាយខណ្ឌរដ្ឋបាលជលផល និងប្រធានមន្ទីរបរិស្ថានខេត្ត។
សិក្ខាកាមសរុប មានចំនួន ៣៣៩ នាក់ ក្នុងចំនួននេះ សិក្ខាកាមមកពីបណ្តាខេត្ត មានចំនួន ៩៣ នាក់។
ឯកសារសិក្ខាសាលាបានដាក់ជូននៅក្នុងគេហទំព័រ http://www.cambodia-redd.org/category/redd-implementation/natl-redd-strategy  
ព័ត៌មានបន្ថែមសូមទំនាក់ទំនងលេខាធិការដ្ឋាន
	លោក ឈុន ឌឺលុច    ទូរស័ព្ទ៖ ០៧៧ ៨០៥ ៦១០
អ៊ីម៉ែល៖ chhundelux83@gmail.com
	លោក លន់ គឹមហ៊ី     ទូរស័ព្ទ៖ ០១២​ ៦៣៨​ ៨៧០ 
អ៊ីម៉ែល៖ kimhy.lun@undp.org​​​

